
OLIY TA’LIM SIFATINI OSHIRISH MASALALARI: 
XALQARO TAJRIBA VA ULARNI O‘ZBEKISTON 

SHAROITIDA JORIY ETISH ISTIQBOLLARI
Safarov Shoxrux Sattor o‘g‘li

Qarshi davlat universiteti tayanch doktoranti

Annotatsiya: Ushbu maqolada oliy ta’lim sifatini oshirish masalalari xalqaro tajriba asosida o‘rganilgan va O‘zbekiston 
sharoitida ularni joriy etish istiqbollari ko‘rib chiqilgan. Zamonaviy dunyo talablari orqali oliy ta’lim muassasalarining 
faoliyatini takomillashtirish va ta’lim sifatini baholashning xalqaro standartlari (QS World University Rankings, THE va 
boshqalar) tahlil qilingan. Maqolada xalqaro tajribalar, jumladan AQSh, Yevropa va Sharqiy Osiyo mamlakatlari tajribalari, 
O‘zbekiston oliy ta’lim tizimiga moslashtirish imkoniyatlari bilan solishtirilgan. Bundan tashqari, raqamli texnologiyalar, 
innovatsion pedagogik metodlar va kadrlar tayyorlashdagi zamonaviy yondashuvlar keng qamrovda muhokama qilingan. 
Maqola natijasida O‘zbekiston sharoitida oliy ta’limni rivojlantirishga oid amaliy tavsiyalar berilgan.

Kalit soʻzlar: oliy ta’lim sifati, xalqaro tajriba, ta’lim standartlari, raqamli texnologiyalar, innovatsion pedagogika, ta’lim 
monitoringi, kadrlar tayyorlash.

Abstract: This article explores the issues of enhancing the quality of higher education based on international experience 
and examines the prospects of implementing such practices in the context of Uzbekistan. The analysis focuses on the 
international standards for assessing education quality and improving the performance of higher education institutions in 
line with global demands (QS World University Rankings, THE, etc.). The article compares global practices, including those 
from the United States, Europe, and East Asian countries, with the possibilities of adapting them to Uzbekistan’s higher 
education system. Furthermore, the study discusses the role of digital technologies, innovative pedagogical methods, 
and modern approaches to human resource development. The article concludes with practical recommendations for the 
advancement of higher education in Uzbekistan.

Key words: quality of higher education, international experience, educational standards, digital technologies, innovative 
pedagogy, education monitoring, human resource development.

Аннотация: В данной статье изучаются вопросы повышения качества высшего образования на основе 
международного опыта, а также рассматриваются перспективы внедрения этого опыта в условиях Узбекистана. 
Проанализированы международные стандарты оценки качества образования и совершенствования деятельности 
высших учебных заведений в контексте современных мировых требований (QS World University Rankings, THE и 
другие). В статье сопоставлены международные практики, в том числе опыт США, Европы и стран Восточной Азии, 
с возможностями их адаптации к системе высшего образования Узбекистана. Кроме того, широко обсуждаются 
вопросы применения цифровых технологий, инновационных педагогических методов и современных подходов 
в подготовке кадров. В заключение статьи представлены практические рекомендации по развитию высшего 
образования в Узбекистане.

Ключевые слова: качество высшего образования, международный опыт, образовательные стандарты, цифровые 
технологии, инновационная педагогика, мониторинг образования, подготовка кадров.

K I R I S H
Bugungi kunda texnologik yutuqlar va raqamli iqtisodiyotning jadal rivojlanishi sharoitida ta’lim tizimining 

zamon talablariga mos tarzda yangilanishi muhim ahamiyat kasb etmoqda. Ayniqsa, O‘zbekistonda oliy ta’lim 
muassasalarida professor-o‘qituvchilarning raqamli kompetensiyalarini oshirish va ilg‘or ta’lim tendensiyalarini 
tatbiq etish dolzarb vazifalardan biriga aylanmoqda. Raqamli texnologiyalarni ta’lim jarayoniga chuqur integratsiya 
qilish orqali talabalarning bilim olishdagi faolligi, motivatsiyasi va fanlarni o‘zlashtirish darajasi sezilarli darajada 
yaxshilanadi. Pandemiya davrida keng joriy etilgan masofaviy ta’lim tajribasi, oliy ta’limda raqamli vositalardan 
foydalanish ehtiyojini ochiq-oydin namoyon qildi. Pedagoglarning raqamli savodxonligi oshgani sari ta’lim 
jarayoni innovatsion yondashuvlar bilan boyib boradi, talabalarga esa zamonaviy texnologiyalar asosida 
interaktiv o‘quv muhiti yaratiladi.

M A V Z U N I N G  D O L Z A R B L I G I
O‘zbekiston Respublikasining “2030-yilgacha rivojlanish strategiyasi” hamda boshqa dasturlarda oliy ta’lim 

sohasini raqamlashtirish, o‘qituvchilarning zamonaviy pedagogik uslublar bilan ishlashini ta’minlash masalalari 
ustuvor yo‘nalish sifatida belgilangan1. Xalqaro tajribadan o‘rin olgan Yevropa Ittifoqining DigCompEdu modeli 
va AQShda qo‘llanilayotgan ISTE Standards for Educators standartlari, oliy ta’lim pedagogik tarkibining raqamli 
ko‘nikmalarini baholash va rivojlantirishda samarali mezonlar sifatida xizmat qilmoqda. Shu sababli, O‘zbekiston 
oliy ta’lim tizimini modernizatsiya qilish, uning sifat ko‘rsatkichlarini xalqaro mezonlarga yaqinlashtirish uchun 
pedagogik kadrlarni raqamli davrga tayyorlash strategik ahamiyatga ega. Ushbu maqolada aynan O‘zbekiston 
sharoitida oliy ta’lim sohasida raqamli kompetensiyalarni rivojlantirish va zamonaviy ta’lim tendensiyalarini joriy 
etish bo‘yicha masalalar atroflicha o‘rganilgan. 2024-yil 15-iyul kuni o‘tkazilgan davlat oliy ta’lim muassasalariga 
qabul jarayonlari, oliy ta’lim tizimida sifatni oshirish va xalqaro o‘quv dasturlarini tatbiq etishga oid hisobotiga oid 
yig‘ilishda davlatimiz rahbari Prezident Shavkat Mirziyoyev tarmoq, korxona va oliy ta’lim muassasasi uzviyligini 
mustahkamlash, o‘z sohasida ilg‘or, raqobatdosh mutaxassislar tayyorlash zarurligini ta’kidlagan edilar2. 

T A D Q I Q O T  M E T O D O L O G I YA S I
Mazkur tadqiqotda ijtimoiy menejment sohasida raqamli transformatsiyaning ahamiyatini aniqlash, uning 

nazariy asoslarini o‘rganish hamda O‘zbekiston sharoitida joriy etish istiqbollarini tahlil qilish maqsadida bir 
qator ilmiy metodlardan foydalanilgan. Avvalo, tahliliy-metodik yondashuv orqali raqamli transformatsiya 
tushunchasining mohiyati, uning ijtimoiy boshqaruv tizimiga ko‘rsatadigan ta’siri, shuningdek, ilg‘or xorijiy 
tajribalar asosida uning rivojlanish tendensiyalari chuqur o‘rganilgan. Bundan tashqari, taqqoslash usuli orqali 
O‘zbekiston va rivojlangan davlatlardagi raqamli menejment amaliyotlari qiyosiy tahlil qilinib, ushbu tajribalarning 
milliy tizimga moslashtirish imkoniyatlari tahlil etilgan. Normativ-huquqiy tahlil esa O‘zbekiston Respublikasining 
amaldagi qonun hujjatlari, Prezident farmonlari hamda davlat dasturlarida raqamli transformatsiyaga oid normativ 
bazani o‘rganish imkonini bergan. Shuningdek, statistik tahlil usuli asosida mamlakatda raqamli texnologiyalarni 
ijtimoiy boshqaruv sohasida qo‘llashga oid amaliy ko‘rsatkichlar, mavjud infratuzilma, texnologik salohiyat 
va ularning ijtimoiy menejment samaradorligiga ta’siri tahlil qilinadi. Ekspert baholash usuli orqali esa ilmiy 
maqolalar, xalqaro tashkilotlarning hisobotlari hamda sohaga oid mutaxassislarning fikr-mulohazalari asosida 
mavjud holatga baho berilib, ilmiy xulosalar ishlab chiqiladi. Yuqorida keltirilgan metodologik yondashuvlar 
asosida ijtimoiy menejmentda raqamli transformatsiyani samarali rivojlantirish, xalqaro tajribalarni milliy 
sharoitga mos holda joriy etish va bu yo‘nalishda amaliy taklif hamda tavsiyalarni ishlab chiqish tadqiqotning 
asosiy natijalaridan biri sifatida shakllantirilgan.

M A V Z U G A  O I D  A D A B I Y O T L A R  S H A R H I
Oliy ta’lim sifatini kelgusida rivojlantirishda “O‘zbekiston – 2030” strategiyasi hamda “2022–2026-yillarga 

mo‘ljallangan yangi O‘zbekistonning taraqqiyot strategiyasi” asosida belgilangan vazifalar muhim ahamiyatga 
ega. Ushbu hujjatlarda ta’lim sifatini oshirish, pedagog-kadrlarning malakasini xalqaro darajaga olib chiqish va 
ta’lim jarayonida zamonaviy texnologiyalardan foydalanish kabi ustuvor yo‘nalishlar ajratib ko‘rsatilgan. Ta’lim 
sifatini boshqarish nazariy asoslari va amaliy yondashuvlari, xususan, A.A. Avetisov, N.A. Seleznev va A.I. 
Subetto kabi olimlarning tadqiqotlari asosida ishlab chiqilgan model va tamoyillar ta’lim muassasalarida sifatni 
boshqarishning tizimli va integratsiyalashgan xususiyatlarini ko‘rsatadi. Bundan tashqari, V.P. Panasyukning 
ko‘p omilli va ko‘p qirrali yondashuvi ham ta’lim sifatini oshirishda kompleks va maqsadli ta’sirni ta’minlashda 
muhim rol o‘ynaydi.

T A H L I L  V A  N A T I J A L A R
Zamonaviy dunyoda axborot-kommunikatsiya texnologiyalarining jadal rivojlanishi ta’lim sohasida ham 

tub islohotlarni talab etmoqda. Ayniqsa, O‘zbekiston Respublikasida oliy ta’lim tizimini zamonaviylashtirish, 
uning samaradorligini oshirish va xalqaro raqobatbardoshligini ta’minlash maqsadida raqamli transformatsiyani 
jadallashtirish dolzarb ahamiyat kasb etmoqda. Bu boradagi islohotlar O‘zbekiston Respublikasi Prezidentining 
08.10.2019-yildagi “O‘zbekiston Respublikasi oliy ta’lim tizimini 2030-yilgacha rivojlantirish konsepsiyasini 
tasdiqlash to‘g‘risida”gi PF-5847-sonli Farmoniga binoan amalga oshirilmoqda. Mazkur hujjat O‘zbekiston davlat 
boshqaruv tizimida raqamli texnologiyalarni joriy etish bo‘yicha aniq strategik yo‘nalishlarni belgilab bergan 
bo‘lib, unda oliy ta’lim muassasalariga tegishli jihatlar qamrab olingan. Jumladan, oliy o‘quv yurtlarida axborot 

1	 O‘zbekiston Respublikasi Prezidentining ““Raqamli o‘zbekiston – 2030” strategiyasini tasdiqlash va uni samarali amalga oshirish 
chora-tadbirlari to‘g‘risida”gi 05.10.2020 yildagi PF-6079-sonli Farmoni. Manba: https://lex.uz/ru/docs/-5030957 

2	 O‘zbekiston Respublikasi Prezidenti rasmiy web sayti. Manba: https://president.uz/oz/lists/view/7403 

tizimlari va elektron boshqaruv mexanizmlarini keng joriy etish, ta’lim jarayonini raqamlashtirish, professor-
o‘qituvchilar hamda talabalar uchun yagona raqamli platformalarni yaratish vazifalari ilgari surilgan. Raqamli 
transformatsiya oliy ta’limda nafaqat ta’lim sifatini oshirish, balki boshqaruv, tahlil va rejalashtirish jarayonlarini 
avtomatlashtirish imkonini ham beradi. Bu esa, o‘z navbatida, oliy ta’lim muassasalarining ichki jarayonlarini 
shaffoflashtirish, byurokratik to‘siqlarni kamaytirish va samaradorlikni oshirishga xizmat qiladi. Mazkur hujjatda 
ta’kidlanganidek, raqamli texnologiyalar yordamida barcha davlat xizmatlari, shu jumladan, talaba qabulidan 
tortib diplom berishgacha bo‘lgan jarayonlar elektron shaklga o‘tkazilishi lozim. Shuningdek, axborot xavfsizligi, 
ochiq ma’lumotlar platformasi va axborot bazalarini yagona tizimga integratsiyalash kabi muhim jihatlar ham 
ko‘zda tutilgan. Oliy ta’limda ushbu yo‘nalishlar zamonaviy ta’limning yangi bosqichini boshlab beradi. Shunday 
qilib, O‘zbekiston oliy ta’lim tizimida raqamli transformatsiyani izchil amalga oshirish nafaqat ta’lim sifati va 
mazmunini tubdan o‘zgartiradi, balki uni xalqaro standartlarga moslashtirish imkonini beradi.

Oliy ta’lim sifatini oshirish va baholash masalasi zamonaviy ta’lim tizimining eng muhim strategik 
yo‘nalishlaridan biridir. O‘zbekiston sharoitida oliy ta’lim sifatini oshirish bo‘yicha amalga oshirilayotgan 
islohotlar, jumladan, zamonaviy texnologiyalarni joriy etish, kadrlar malakasini oshirish va ta’lim jarayonini 
optimallashtirish kabi chora-tadbirlar, milliy ta’lim tizimining global raqobatbardoshligini ta’minlashga xizmat 
qiladi. Xalqaro tajribalar, masalan, Buyuk Britaniya, Germaniya va Yaponiya tajribalari, ta’lim sifatini baholash 
va nazorat qilishning samarali mexanizmlarini yaratishda muhim rol o‘ynaydi. Bu mamlakatlarda ta’lim sifatini 
mustaqil baholash tizimlari, akkreditatsiya jarayonlari va ish beruvchilarning ekspert salohiyatidan foydalanish 
kabi innovatsion yondashuvlar joriy etilgan. Shuningdek, ta’lim sifatini oshirish uchun ichki monitoring tizimlari 
va tashqi ekspertiza mezonlari keng qo‘llanilmoqda. Olimlarning olib borayotga ilmiy izlanishlari natijasi o‘laroq, 
oliy ta’lim sifatini oshirish jarayoni faqatgina ichki resurslar va kadrlarga emas, balki xalqaro tajribalarni o‘rganish 
va zamonaviy pedagogik yondashuvlarni joriy etish orqali ham rivojlantirilishi mumkin. Ta’lim sifatini baholash 
tizimini takomillashtirish, yangi baholash modellari va standartlarini joriy etish orqali ta’lim muassasalarining 
faoliyatini yanada samarali boshqarish imkoniyati tug‘iladi.

2025-yil holatiga ko‘ra, O‘zbekiston Respublikasida jami 203 ta oliy ta’lim muassasasi faoliyat yuritmoqda. 
Ushbu OTMlarda 44 676 nafar professor-o‘qituvchilar mehnat qilmoqda, talabalarning umumiy soni esa 1 
525 026 nafarga yetgan. Oliy ta’lim muassasalari mulkchilik shakli bo‘yicha turlicha taqsimlangan: ularning 
50,25 foizi davlat, 34,98 foizi nodavlat va 14,78 foizi xorijiy ta’lim muassasalaridir. Bu esa ta’lim tizimida davlat 
va xususiy sektor o‘rtasidagi muvozanat hamda xalqaro hamkorlikning kengayib borayotganini ko‘rsatadi. 
OTMlar tashkiliy tuzilmasiga ko‘ra ham bir necha turga bo‘linadi. Jumladan, eng katta ulushni universitetlar 
tashkil etib, ularning soni 110 dan ortiqni tashkil etadi. Institutlar soni 45 atrofida bo‘lib, filiallar 35 ga yaqin. 
Akademiyalar va konservatoriyalar esa nisbatan kam bo‘lib, har biri beshtadan kam sonni tashkil qiladi. Ushbu 
statistik ma’lumotlar O‘zbekistonda oliy ta’lim tizimi keng tarmoqlanganini va turli shakllarda rivojlanayotganini 
tasdiqlaydi. Ta’lim muassasalarining ko‘pligi va professor-o‘qituvchilar salohiyati mamlakatda raqobatbardosh 
va zamonaviy bilimlarga ega kadrlar tayyorlashda muhim omil hisoblanadi. Biroq ko‘p jihatdan olib qaralsa, 
ta’lim sifatini birinchi navbatda sifatli bilim berish yoki bilim berayotgan o‘qituvchilar salohiyatiga bog‘liqdir. 
2025-yil holatiga ko‘ra, O‘zbekiston oliy ta’lim muassalarida jami 44 676 nafar professor-o‘qituvchi faoliyat 
yuritmoqda. Ulardan 52,44 foizi erkaklar, 47,56 foizi esa ayollarni tashkil etadi. Bu ko‘rsatkich ta’lim sohasida 
gender muvozanatining nisbatan barqaror shakllanayotganini ko‘rsatadi. Rahbar xodimlar soni esa jami 3 812 
nafarni tashkil etadi. Ularning lavozimlar bo‘yicha taqsimotiga qaralganda, 65,77 foizini kafedra mudirlari tashkil 
qiladi. Shuningdek, 21,85 foizi dekanlar, 12,38 foizi esa prorektorlar hisoblanadi. Professor-o‘qituvchilarning 
ilmiy salohiyatiga to‘xtaladigan bo‘lsak, jami 44 660 nafar o‘qituvchidan 30,63 foizi ilmiy darajaga ega bo‘lsa, 
69,37 foizi ilmiy darajaga ega emas. Bu holat ilmiy darajali mutaxassislar ulushini oshirish zaruriyatini ko‘rsatadi. 
Shuningdek, bu ko‘rsatkich ta’lim sifatini oshirish va ilmiy salohiyatni kuchaytirish yo‘lida amalga oshirilayotgan 
islohotlar uchun asos bo‘lib xizmat qiladi.

X U L O S A  V A  T A K L I F L A R
Shunday qilib, oliy ta’lim sifatini oshirish va uni baholash masalasi faqat ta’lim tizimi ichida emas, balki 

butun jamiyatning rivojlanishiga ta’sir o‘tkazadigan strategik ahamiyatga ega. Mamlakatimizda bu sohadagi 
islohotlar davom ettirilib, ta’lim sifati va uning natijalari doimiy ravishda kuzatib borilishi lozim. Bu esa kelajakda 
raqobatbardosh, innovatsion va yetuk avlodni tarbiyalashga olib keladi.

Foydalanilgan adabiyotlar ro‘yxati
1.	 O‘zbekiston Respublikasi Prezidentining “Raqamli O‘zbekiston – 2030” strategiyasini tasdiqlash va uni samarali 

amalga oshirish chora-tadbirlari to‘g‘risida”gi 05.10.2020 yildagi PF-6079-sonli Farmoni. Manba: https://lex.uz/ru/docs/-
5030957

2.	 O‘zbekiston Respublikasi Prezidenti rasmiy web sayti. Manba: https://president.uz/oz/lists/view/7403

3.	 O‘zbekiston Respublikasi Prezidentining 08.10.2019-yildagi “O‘zbekiston Respublikasi oliy ta’lim tizimini 2030-yilgacha 
rivojlantirish konsepsiyasini tasdiqlash to‘g‘risida”gi PF-5847-sonli Farmoni. Manba: https://lex.uz/ru/docs/-4545884

